
УДК 94(476)«1917–1920» 
 

Нацыянальная палітыка савецкай улады  

ў 1917–1920-я гг.  

(на прыкладзе Віцебшчыны) 
 

А.Л. Дзядзінкін  
 

В статье анализируется деятельность органов советской власти в Белару-

си по осуществлению  национальной политики в 1917–1920-е годы. Автор показал, 

что в области государственного строительства большевиками осуществлялся 

принцип национального самоопределения народов. Таким образом большевики 

рассчитывали сохранить национальные окраины бывшей империи в составе 

Советского государства, понимая, что декларация права политического отделения 

уменьшит вероятность полной децентрализации страны. Национальная политика в 

отношении этнических групп в 1917–1920-е годы была либеральной, она должна 

была обеспечить стабильность многонационального государства, создать 

предпосылки для советизации народов, формирования пролетарского 

интернационализма. В процессе осуществления национальной политики большевики 

стремились достичь окончательной цели – консолидации национальных по форме  

культур в единую социалистическую культуру по содержанию.   

 

Рэспубліка Беларусь з’яўляецца шматнацыянальнай дзяржавай, таму этнічныя і 

этнаканфесійныя працэсы павінны заўсѐды заставацца ў цэнтры ўвагі кіраўніцтва 

дзяржавы. Асэнсаванне этнапалітычных рэалій сучаснасці, выпрацоўка канцэпцыі 

нацыянальнай палітыкі патрабуюць сістэматычнага аналізу і ўліку гісторыка-

культурнай рэтраспектывы. Сѐння неабходна асэнсаваць тыя прынцыпы і падыходы, 

памылкі і пралікі, якія мелі месца ў рабоце дзяржаўных органаў улады пры рэгуляванні 

міжнацыянальных адносін у рэгіѐне на папярэдніх этапах, у тым ліку ў лістападзе 

1917–1920-я гады. Мэта дадзенага артыкула: прааналізаваць дзейнасць савецкіх 

органаў улады па ажыццяўленні нацыянальнай палітыкі на Беларусі ў перыяд 1917– 

1920-я гг. Мэта канкрэтызуецца праз наступныя задачы: вызначыць асноўныя этапы 

нацыянальна-дзяржаўнага будаўніцтва на тэрыторыі Беларусі; акрэсліць прыярытэтныя 

накірункі нацыянальнай палітыкі савецкай улады ў адносінах да этнічных 

супольнасцей рэгіѐна. Важнейшымі крыніцамі для даследавання з’яўляюцца работы 

класікаў марксізму-ленінізму, матэрыялы фондаў Дзяржаўнага архіва Віцебскай 

вобласці. У даследаванні выкарыстаны гістарычна-сістэмны, праблемна-храналагічны 

метады. У адпаведнасці з пастаўленымі мэтай і задачамі быў таксама выкарыстаны 

сістэмна-структурны падыход да аналізу праблемы. Для пацвярджэння гістарычнай 

дакладнасці атрыманых вынікаў выкарыстаны метады аналогіі, супрацьпастаўлення і 

параўнання. 

Асноўныя этапы нацыянальна-дзяржаўнага будаўніцтва на Беларусі ў 

лістападзе 1917–1920-я гг. Канцэпцыя нацыянальнай палітыкі бальшавікоў пачала 

афармляцца яшчэ ў дарэвалюцыйны час і была звязана з імѐнамі тэарэтыкаў марксізма-

ленінізма. К. Маркс і Ф. Энгельс сфармулявалі дзве асноўныя пазіцыі ў вырашэнні на-

цыянальнага пытання. Па-першае, марксісцкае вучэнне вызначала жорсткую падпарад-

каванасць нацыянальных праблем праблемам класавым: “Диалектика развития нации 

не является чем-то самостоятельным, – пісаў К. Маркс, – она – производная диалектики 

развития социальных отношений” 1, с. 438. З гэтай прычыны больш важнай з’явай 

грамадскага развіцця лічылася барацьба класаў, а нацыянальны момант 

выкарыстоўваўся як фактар, які ўзмацняў ці паслабляў пазіцыю пралетарыята ў ба-

рацьбе за ўладу. Па-другое, К. Маркс і Ф. Энгельс сцвярджалі, што з развіццѐм “миро-

вого капитализма, всемирного рынка, со свободой торговли” 2, с. 444 адбудзецца 

уніфікацыя матэрыяльнай сферы жыцця розных народаў, якая прывядзе да знішчэння 

нацыянальных адрозненняў.  

У. Ленін, развіваючы палажэнні марксізму, таксама пісаў аб “идиотской системе 

мелких государств и национальной обособленности, которая, к счастью человечества, 

неудержимо разрушается всем развитием капитализма”, аб тым, што “целью социализ-

ма является не только окончательное уничтожение раздробленности человечества на 

мелкие государства, не только сближение наций, но и слияние их” 3, с. 457. Як і 

іншыя марксісты, кіраўнік партыі бальшавікоў лічыў, што нацыянальны фактар трэба 

актыўна выкарыстоўваць у барацьбе за ўладу, падкрэсліваючы тым самым перавагу 

класавых інтарэсаў над нацыянальнымі. З гэтай прычыны з лістапада 1917 года партыя 

пачала рэалізоўваць лозунг нацыянальнага самавызначэння прыгнечаных народаў, які 

быў прыняты яшчэ на ІІ з’ездзе РСДРП у 1903 годзе. За кожным народам 

замацоўвалася права атрымаць суверэнітэт альбо ўвайсці ў склад Расійскай дзяржавы 

на правах аўтаномнай адзінкі 4, с. 218.  

Праграма бальшавікоў па нацыянальна-дзяржаўнаму будаўніцтву знайшла сваѐ 

адлюстраванне ў першых дакументах савецкай улады. Так, “Дэкларацыя правоў 

народаў Расіі” (2.11.1917 г.) гарантавала “равенство и суверенность народов России”, 

“право наций на свободное самоопределение вплоть до отделения и образования само-

стоятельного государства” 5, с. 35. Падобны тэзіс вызначаўся і ў “Дэкларацыі правоў 

працоўнага і эксплуатуемага народа” (12.01.1918 г.).    

Абвяшчаючы права народаў на самавызначэнне ў якасці асноўнага накірунку 

праграмы партыі па нацыянальна-дзяржаўнаму будаўніцтву,  бальшавікі імкнуліся да 

папулярызацыі партыйнай лініі ў нацыянальных рэгіѐнах дзяржавы і хацелі прыпыніць 

далейшую актывізацыю так званых “буржуазных” нацыянальна-вызваленчых рухаў. 

Сапраўды, з канца 1917 г. на ўскраінах Расіі пачалі ўзнікаць новыя дзяржаўныя 

ўтварэнні і мясцовыя ўрады, якія прэтэндавалі на незалежнасць. Рэвалюцыянізаваць 

новаўтварэнні бальшавікі меркавалі пад лозунгамі іх самавызначэння ў савецкай фор-

ме. Ужо на ІІІ з’ездзе Саветаў 25 студзеня 1918 г. Расійская рэспубліка была аб’яўлена 

федэрацыяй савецкіх нацыянальных рэспублік, хаця яны яшчэ не былі нават утвораны. 

Бальшавікі лічылі, што такая пазіцыя “отнимет возможность у национал-шовинистов 

рассматривать движения наших частей как оккупацию” 6, с. 234.    

Трэба адзначыць, што бальшавікоў пры гэтым не засмучаў той факт, што ў вы-

падку паслядоўнай рэалізацыі прынцыпаў “Дэкларацыі правоў працоўнага і эксплуа-

туемага народа” раўнапраўных суб’ектаў федэрацыі будзе столькі ж, колькі суверэнных 

народаў з’явіцца ў краіне. Найбольш істотным для партыі, якая імкнулася ажыццявіць 

сусветную рэвалюцыю, было тое, што такім чынам федэрацыя прыстасоўвалася для 

пашырэння яе да сусветных маштабаў. Наконт гэтага ў Канстытуцыі 1918 года гавары-

лася, што асноўнай задачай РСФСР з’яўляецца “установление социалистической орга-

низации общества и победы социализма во всех странах” 7, с. 45. 

Ажыццяўленне праграмы бальшавікоў у галіне нацыянальна-дзяржаўнага 

будаўніцтва на тэрыторыі Беларусі мела пэўныя складанасці. Сітуацыя абвастралася 

тым, што ў рашэнні гэтай задачы адначасова прымалі ўдзел некалькі палітычных сіл:  

1) нацыянальныя партыі, якія групаваліся вакол Вялікай Беларускай Рады; 2) цэнтраль-

ныя партыйныя і савецкія органы ўлады – ЦК РКП(б), ЦВК РСФСР і Народны 

камісарыят па справах нацыянальнасцей; 3) кіраўніцтва Заходняй вобласці і фронту – 

СНК і Аблвыканкамзах; 4) Беларускі абласны камітэт. 

У першую чаргу супярэчнасці ўзніклі паміж Аблвыканкамзахам, дзеячы якога не 

лічылі беларусаў за нацыю, выступаючы за захаванне абласной сістэмы, і Вялікай Бела-

рускай Радай (ВБР), якая не прызнала ўладу бальшавікоў на Беларусі. 

Кіраўнікі беларускага нацыянальнага руху, спасылаючыся на абвешчанае 

бальшавікамі права нацый на самавызначэнне, лічылі нацыянальнае адраджэнне Беларусі 

галоўным у сваѐй праграме. Аднак, разлічваць на падтрымку шырокіх слаѐў беларускага 

грамадства для нацыянальных партый увосень 1917 г. было практычна нерэальна. Аб іх уд-

зельнай вазе ў палітычным жыцці Беларусі сведчыў той факт, што на выбарах ва 

Устаноўчы сход самая ўплывовая нацыянальная партыя – Беларуская сацыялістычная гра-

мада – набрала толькі 0,3% галасоў выбаршчыкаў. У такім выпадку ВБР у якасці сацыяль-

най базы не магла разглядаць рабочых, салдат і сялян, абапіраючыся пераважна на 

інтэлігенцыю і прадстаўнікоў губернскіх, павятовых і валасных земстваў. Для рэалізацыі 

ідэі самавызначэння Беларусі Вялікая Беларуская Рада вырашыла склікаць 5 снежня 1917 г. 

Усебеларускі з’езд у Рагачове, на якім павінна была быць абрана мясцовая ўлада.    

Адначасова з захадамі па скліканні з’езда Вялікай Беларускай Радай у гэтым жа 

накірунку працаваў і Беларускі абласны камітэт (БАК), які быў створаны з дэлегатаў ад 

беларускіх губерняў на І Усерасійскім з’ездзе сялянскіх дэпутатаў у лістападзе 1917 г. 

Лідэры БАКа (правыя эсэры) у гэтым плане разлічвалі на падтрымку рабочых, салдат і 

сялян, таму яны дэманстравалі лаяльныя адносіны да савецкай улады і заяўлялі, што 

з’езд павінны садзейнічаць яе ўмацаванню на тэрыторыі Беларусі. Менавіта БАК падаў 

хадайніцтва ў Наркамнац РСФСР аб правядзенні Усебеларускага з’езда для вырашэння 

пытання аб самавызначэнні Беларусі. 

Кіраўніцтва Наркамнаца РСФСР, дало дазвол на правядзенне з’езда і паставіла 

галоўнай мэтай паралізаваць намеры ВБР дабіцца аддзялення Беларусі ад Расіі. Такім 

чынам, бальшавікі хацелі стварыць савецкую альтэрнатыву так званаму “буржуазнаму” 

нацыянальнаму блоку. Сапраўды, у сваім “Звароце да беларускага народа” Беларускі 

абласны камітэт у процівагу палітычным ідэалам ВБР аб незалежнай Беларусі выступіў 

з ініцыятывай утварыць аўтаномную Беларусь у складзе Расійскай Федэрацыі. 

Атрымаўшы дазвол і сродкі ад СНК РСФСР на правядзенне з’езда, кіраўніцтва 

БАК пачало перагаворы з лідэрамі ВБР аб часе яго склікання. У выніку адпаведнай 

дамоўленасці з’езд пачаў сваю работу 15 снежня 1917 года ў Мінску. На з’ездзе 

прысутнічалі 1872 дэлегаты ад розных палітычных партый і арганізацый: члены ВБР, 

прадстаўнікі Беларускіх выканкамаў фронтаў, БАКа, губернскіх земстваў, сялянскіх 

Саветаў, тут жа былі прадстаўлены бальшавікі і левыя эсэры. Удзельнікі з’езда, прыз-

наючы савецкую ўладу ў цэнтры, не прызналі Аблвыканкамзах і СНК Заходняй 

вобласці і фронту ў якасці ўлады на Беларусі, стварыўшы новы орган мясцовай улады – 

Усебеларускі Савет сялянскіх, рабочых і салдацкіх дэпутатаў. У такім выпадку зразу-

мелым становіцца рашэнне СНК аб роспуску з’езда. Бальшавікоў на дадзеным этапе 

мог задаволіць толькі варыянт стварэння савецкай нацыянальнай дзяржавы, а ў выпад-

ку перахопу ініцыятывы “буржуазнымі” сіламі партыйныя органы адносна іх прымянілі 

тактыку фізічнай расправы. 

Такім чынам, першая спроба стварэння беларускай нацыянальнай дзяржавы не 

была рэалізавана, бальшавікі разглядалі нацыянальны фактар як другасны ў класавай 

рэвалюцыйнай барацьбе, таму на практыцы непаслядоўна рэалізоўвалі прынцып на-

цыянальнага самавызначэння прыгнечаных народаў. 

Другая спроба стварэння беларускай савецкай дзяржавы адбылася ўжо напры-

канцы 1918 года, пасля таго, як прадстаўнікамі беларускага нацыянальнага руху была 

абвешчана Беларуская Народная Рэспубліка.  

Ідэю стварэння Беларускай савецкай рэспублікі на гэтым этапе актыўна 

падтрымлівалі беларускія палітычныя партыі і арганізацыі, якія стаялі на савецкай 

платформе. Яны выступалі за ўтварэнне аўтаномнай Беларусі ў складзе РСФСР. Аб гэ-

тым было заяўлена на Усерасійскім з’ездзе бежанцаў (Масква, ліпень 1918 г.), на Пер-

шай канферэнцыі беларускіх савецкіх партый і арганізацый (Петраград, ліпень 1918 г.), 

Усерасійскай канферэнцыі беларускіх секцый РКП(б) (Масква, снежань 1918 г.). Тое ж 

самае прапанавалі абмеркаваць прадстаўнікі Белнацкама на ІІІ з’ездзе Саветаў Заходняй 

вобласці. Аднак, кіраўніцтва Аблвыканкамзаха і СНК Заходняй камуны па-ранейшаму 

не патрымлівалі ідэю аб стварэнні БССР, разглядаючы вобласць як неад’емную частку 

Расіі. Пазіцыю Аблвыканкамзаха заняла і Адміністрацыйная камісія УЦВК РСФСР, 

якая ў пачатку снежня 1918 г. прыняла праект пастановы “Об областных объединени-

ях”, адпаведна якому меркавалася захаваць Заходнюю вобласць у складзе Віцебскай, 

Гродзенскай, Магілѐўскай, Мінскай і Смаленскай губерній. Атрымаўшы афіцыйную 

падтрымку Масквы, А. Мяснікоў даў указанні мясцовым газетам не друкаваць матэ-

рыялы аб “белорусской республиканской химере”.  

Канчаткова справа была вырашана толькі пасля таго, як, відавочна, пад уплывам 

У. Леніна 24 снежня 1918 г. ЦК РКП(б) прыняў рашэнне абвясціць незалежную БССР. 

На такі кардынальны перагляд пазіцый па “беларускаму” пытанню (не аўтаномія, а не-

залежнасць) цэнтральныя органы ўлады пайшлі пад уплывам унутры-, 

знешнепалітычных фактараў.    

Па-першае, па-ранейшаму захоўвалася неабходнасць стварыць савецкую альтэр-

натыву “буржуазнаму” руху. Тым больш гэтая задача актуалізавалася ў сувязі са 

спробамі Рады БНР дабіцца прызнання на міжнароднай арэне. Бальшавікі не хацелі да-

ваць повад “прадстаўнікам варожага капіталістычнага свету” расцэньваць нацыяналь-

ную палітыку партыі як шавіністычную ў адносінах да нацыянальных меншасцяў. 

Па-другое, праводзячы дэмакратычныя пераўтварэнні ў Расіі, бальшавікі ставілі 

задачу ўзняць аўтарытэт Камуністычнай партыі ў асяроддзі заходнееўрапейскага прале-

тарыяту, які разглядаўся як рухаючая сіла сусветнай сацыялістычнай рэвалюцыі. 

Па-трэцяе, у сувязі з абвастрэннем адносін паміж РСФСР і Польшчай і абвяш-

чэннем савецкіх рэспублік у Прыбалтыцы і на Украіне партыйныя органы ўлады не 

маглі не вырашыць праблему беларускага рэгіѐна, дзе да гэтага часу існавала Заходняя 

камуна. Утварэнне Беларускай рэспублікі павінна было завяршыць фарміраванне бу-

фернай зоны на заходніх межах Савецкай Расіі. 

Пасля таго як ЦК РКП(б) прыняў адпаведнае рашэнне наконт стварэння Белару-

скай рэспублікі, 27 снежня 1918 года Наркамнац выдаў пастанову “Аб практычных ме-

рапрыемствах па ўтварэнню БССР”. Нарэшце, 30.12.1918 г. на VI Паўночна-Заходняй 

канферэнцыі РКП(б) была прынята рэзалюцыя аб абвяшчэнні самастойнай “социали-

стической республики Белоруссии из территорий Минской, Гродненской, Витебской, 

Могилѐвской и Смоленской губерний”.  

Заўважым, што рашэнне VI Паўночна-Заходняй канферэнцыі РКП(б) аб 

утварэнні Беларускай Рэспублікі супала з падачай афіцыйнай заявы Польскага 

міністэрства замежных спраў ураду РСФСР аб тэрытарыяльных прэтэнзіях. Гэта 

з’яўляецца важным аргументам на карысць таго, што стварэнне БССР ва ўмовах канца 

1918 г. было, сапраўды, прадыктавана ў большай меры знешнепалітычнымі прычынамі. 

У такім выпадку заканамерным з’яўляецца рашэнне ЦК РКП(б) ад 16.01.1919 г. аб 

вылучэнні са складу БССР Віцебскай, Магілѐўскай і Смаленскай губерній і далучэнні 

гэтых тэрыторый да РСФСР. Як бачна, цэнтральныя органы ўлады не бачылі сэнсу ў 

тым, каб пакідаць у складзе буфернай дзяржавы губерні, якія не прымыкаюць непас-

рэдна да дзяржаўнай мяжы. Рашэнне цэнтральных органаў улады было актыўна пад-

трымана і губернскім кіраўніцтвам Віцебшчыны, Магілѐўшчыны і Смаленшчыны. Так, 

у рэзалюцыі ІІІ-й Віцебскай губернскай партыйнай канферэнцыі (20.01.1919 г.) адзна-

чалася: “Как известно, на І съезде коммунистов Белорусской Республики было решено 

вместо Западной коммуны организовать Белорусскую Республику, в состав которой 

должна была войти и Витебская губерния. Мы же, обсудив этот вопрос на месте, при-

шли к такому заключению, что Витебская губерния ничего общего не имеет с Белорус-

сией, население совершенно обрусело, а потому и было решено приветствовать выде-

ление Витебской губернии из состава Белорусской ССР” 8. Дарэчы, віцебскае губерн-

скае кіраўніцтва выказвалася “принципиально против создания Белорусской Республи-

ки”, у справаздачах губернскіх партканферэнцый гаварылася аб тым, што стварэнне 

БССР не адпавядае палітычнаму моманту і з’яўляецца перашкодай на шляху сусветнай 

сацыялістычнай рэвалюцыі 9. 

Мэтамі ўмацавання буфернага блоку на савецка-польскім памежжы было прадык-

тавана рашэнне партыі аб аб’яднанні савецкіх рэспублік Беларусі і Літвы ў ЛітБелССР.  

У выніку 3 лютага 1919 г. на І Усебеларускім з’ездзе Саветаў, а 17 лютага 1919 г.  

на І з’ездзе Саветаў Літвы былі прыняты адпаведныя дэкларацыі, пасля чаго 27 лютага 

1919 г. адбылося афіцыйнае аб’яднанне дзвюх савецкіх рэспублік. З гэтага часу БССР як 

самастойная дзяржава юрыдычна перастала існаваць, ды і ЛітБелССР, акупіраваная 

польскімі войскамі, ужо з лета 1919 г. з’яўлялася  хутчэй фармальным утварэннем. 

Пасля вызвалення Беларусі ад польскіх інтэрвентаў 31 ліпеня 1920 года адбыло-

ся паўторнае абвяшчэнне БССР. Як бачна, курс бальшавікоў, накіраваны на стварэнне  

ў нацыянальных рэгіѐнах Расіі савецкіх дзяржаў, на момант завяршэння грамадзянскай 

вайны і замежнай інтэрвенцыі заставаўся нязменным. Адначасова паміж савецкімі 

рэспублікамі заключаліся ваенна-палітычныя і эканамічныя пагадненні, праводзілася 

падрыхтоўчая работа па стварэнню саюзнай дзяржавы. 

Такім чынам, “дыялектыка” Леніна па нацыянальна-дзяржаўнаму пытанню ў ча-

сы грамадзянскай вайны і замежнай інтэрвенцыі была заклікана дагадзіць як нацыя-

нальным памкненням у барацьбе за незалежнасць, так і камуністычным мэтам 

інтэграцыі. На дадзеным этапе бальшавікі вырашылі стварыць у якасці пераходнай 

формы да цэнтралізаванай дзяржавы “незалежныя” ў савецкім (але не партыйным) пла-

не нацыянальныя рэспублікі. 

Замацаваўшыся ў пачатку 1920-х гадоў фактычна на ўсѐй тэрыторыі былой 

імперыі, бальшавікі сталі прымяняць новыя сродкі пры рэалізацыі сваѐй нацыянальнай 

праграмы. 

Якасна іншы прынцып палітыкі савецкай улады ў галіне нацыянальна-

дзяржаўнага будаўніцтва быў сфармуляваны на Х з’ездзе РКП(б) у сакавіку 1921 г. 

Партыйная эліта была незадаволена тым, што многія кіраўнікі савецкіх рэспублік 

ігнаруюць дырэктывы ЦК. У выніку па ініцыятыве У. Леніна на з’ездзе быў заслуханы 

даклад народнага камісара па справах нацыянальнасцей І. Сталіна, вывады з якога былі 

ўключаны ў адпаведную рэзалюцыю: “Изолированное существование отдельных совет-

ских республик неустойчиво, непрочно, ввиду угрозы их существованию со стороны 

капиталистических государств. Общие интересы обороны повелительно диктуют госу-

дарственный союз отдельных союзных республик, как единственный путь спасения от 

империалистической кабалы и национального гнѐта” 10, с. 88. Такім чынам, з’езд 

прыняў рашэнне аб аб’яднанні савецкіх “незалежных” рэспублік у адну дзяржаву. Ня-

вырашаным засталося толькі пытанне аб форме і тэмпах ажыццяўлення на практыцы 

рашэнняў партыі. 

Пасля прапановы Палітбюро 10 жніўня 1922 г. для абмеркавання праекта буду-

чай саюзнай дзяржавы была створана спецыяльная камісія на чале з І. Сталінам. Камісія 

прыйшла да высновы, што ўсе незалежныя савецкія рэспублікі павінны ўвайсці ў склад 

РСФСР на правах аўтаноміі. Аднак, сталінская ідэя аўтанамізацыі не знайшла 

падтрымкі, па-першае, сярод кіраўнікоў нацыянальных рэспублік (у тым ліку і БССР), а 

па-другое, рэзка супраць вырашэння нацыянальнага пытання такімі адміністрацыйнымі 

сродкамі выступіў У. Ленін. Справа ў тым, што Ленін лічыў непрымальным выкары-

станне рэпрэсіўных метадаў у перыяд мірнага будаўніцтва і, на яго думку, цяпер трэба 

было пераходзіць да палітыкі “культурничества”, асабліва, калі мелася на ўвазе работа з 

такім складаным сацыяльным комплексам, як нетытульныя этнічныя супольнасці. 

Такім чынам, Ленін меркаваў эвалюцыйным шляхам дасягнуць камуністычнай 

інтэграцыі нерускіх супольнасцей у адзіную нацыю з рускім народам. Сталін імкнуўся 

да таго ж самага, але шляхам артадаксальным – праз прымус, а не перакананне.  

У рэшце рэшт толькі аўтарытэт Леніна не дазволіў рэалізавацца сталінскай ідэі 

аўтанамізацыі, і будаўніцтва саюзнай дзяржавы пачало здзяйсняцца ў адпаведнасці з 

прынцыпамі федэралізму.     

Пытанне аб стварэнні СССР абмяркоўвалася на IV Усебеларускім з’ездзе 

Саветаў у снежні 1922 г. На з’ездзе было прынята рашэнне аб уваходжанні БССР на 

роўных правах з іншымі рэспублікамі ў склад саюзнай дзяржавы. 29 снежня 1922 г. ад-

былася канферэнцыя паўнамоцных дэлегацый, абраных з’ездамі Саветаў РСФСР, 

БССР, УССР і ЗСФСР. Тут быў зацверджаны праект Дэкларацыі саюзнага дагавора, які 

выносіўся на абмеркаванне І Усесаюзнага з’езда Саветаў. 30 снежня 1922 года ў час ра-

боты Усесаюзнага з’езда беларуская дэлегацыя падпісала дагавор аб утварэнні СССР. 

Фармальна ажыццявілася ленінская ідэя добраахвотнага саюза раўнапраўных 

рэспублік. БССР захавала не толькі суверынітэт у рамках саюзнай дзяржавы, але і права 

свабоднага выхаду з гэтай краіны. 

Кіраўніцтва Віцебскай губерні падтрымала ідэю аб утварэнні Савецкага Саюза. 

У рэзалюцыі пасяджэння Віцебскага губкама РКП(б)  (4 снежня 1922 г.) адзначалася, 

што “образование союзного государства будет содействовать усилению социалистиче-

ского блока стран накануне угрозы со стороны мирового капитализма” 11. 

У ліпені 1923 г. другая сесія ЦВК СССР прыняла рашэнне вынесці на абмерка-

ванне з’ездаў Саветаў нацыянальных рэспублік праект саюзнай Канстытуцыі.  

V Усебеларускі з’езд Саветаў у студзені 1924 г. адобрыў праект Канстытуцыі СССР, а 

31 студзеня 1924 года ІІ з’езд Саветаў СССР прыняў канчатковае рашэнне па дадзенаму 

пытанню. Гэтым актам завяршылася афармленне Саюза Савецкіх Сацыялістычных 

Рэспублік, канчаткова было вырашана пытанне аб нацыянальна-дзяржаўным 

уладкаванні савецкай краіны.  

Уступленне БССР у склад Саюза ССР вызначыла новы этап у гісторыі беларускай 

дзяржаўнасці. Стратэгічныя паўнамоцтвы – знешняй палітыкі, гандлю, фінансаў, ства-

рэння ўзброеных сіл, шляхоў зносін і сувязі – былі перададзены цэнтральным органам 

Саюза, што вяло да абмежавання незалежнасці рэспублікі. Адносіны паміж БССР і 

федэратыўным цэнтрам усѐ больш набывалі характар падпарадкаванасці, залежнасці ад 

саюзных партыйных і дзяржаўных органаў. Немагчымасць самастойна вырашаць пытанні 

сацыяльна-палітычнага, эканамічнага і культурнага развіцця, дыктат цэнтра вызначылі 

дэкларатыўнасць суверынітэту БССР, як і іншых рэспублік, што ўтварылі СССР.  

На ХІІ з’ездзе РКП(б) бальшавікамі быў узяты курс на  ўстанаўленне 

раўнапраўных адносін паміж саюзнымі рэспублікамі, іх эканамічнае і культурнае 

развіццѐ 12, с. 480. З гэтай прычыны ў першай палове 1920-х гадоў у рамках 

мерапрыемстваў па нацыянальна-дзяржаўнаму будаўніцтву было вырашана пытанне аб 

пашырэнні тэрыторыі Беларускай Рэспублікі. Безумоўна, эканамічнае развіццѐ БССР 

прама залежала ад яе гаспадарчых магчымасцей і матэрыяльных рэсурсаў. Аднак, у па-

чатку 1920-х гадоў яшчэ не было перадумоў для эфектыўнага развіцця гаспадарчага 

комплексу Беларусі, эканамічныя сувязі з Віцебшчынай, Гомельшчанай і 

Магілѐўшчынай былі парушаны, бо гэтыя тэрыторыі ўваходзілі ў склад РСФСР, а Бела-

руская Рэспубліка складалася толькі з шасці паветаў былой Мінскай губерні. У сувязі з 

тым, што беларусы знаходзіліся ў складзе розных дзяржаўных утварэнняў, нельга было 

разлічваць і на развіццѐ нацыянальнай культуры ўсяго народа. З гэтай прычыны ўжо ў 

сакавіку 1923 г. на ХІІ Усебеларускай канферэнцыі была прынята рэзалюцыя, дзе ад-

значалася, што “хутка адрадзіць Савецкую Беларусь можна толькі: уключыўшы ў тэры-

торыю Беларусі родныя ѐй суседнія раѐны, прыцягнуўшы шырокія пласты працоўных 

беларусаў да савецкага культурнага будаўніцтва”. 

З улікам эканамічнага і нацыянальнага фактараў, пажаданняў кіраўніцтва Са-

вецкай Беларусі ў маі 1923 г. ЦК РКП(б) разгледзеў пытанне аб пашырэнні межаў Са-

вецкай Беларусі і даў згоду на ўзбуйненне тэрыторыі БССР за кошт сумежных раѐнаў, 

дзе пражывала пераважна беларускае насельніцтва. У выніку паміж Цэнтральнымі 

Выканаўчымі Камітэтамі РСФСР і БССР было заключана пагадненне, на падставе якога 

ў сакавіку 1924 г. да Беларусі адышлі 15 паветаў і асобныя воласці Віцебскай, Гомельскай 

і Смаленскай губерній. У новых межах тэрыторыя Беларусі складала 110584 кв.км.,  

а колькасць насельніцтва ўзрасла да 4,2 млн чалавек. Усебеларускі з’езд Саветаў 

(сакавік 1924 г.) і VІІІ з’езд КП(б)Б віталі гэты акт гістарычнай справядлівасці. 

Далучэнне Віцебшчыны да БССР адбылося насуперак пазіцыі партыйнага 

кіраўніцтва Віцебскай губерні, якое выказалася супраць гэтага аб’яднання, 

падкрэсліваючы, што “население губернии обрусело и не стремится к соединению с Бе-

лорусской Республикой” 13. 

Канчатковае фарміраванне паўднѐва-ўсходняй мяжы Беларускай Рэспублікі ад-

былося пасля прыняцця пастановы Прэзідыума ЦВК РСФСР ад 6 снежня 1926 г. аб 

ліквідацыі Гомельскай губерні і перадачы ў склад БССР Гомельскага і Рагачоўскага 

паветаў. Цяпер тэрыторыя БССР павялічылася яшчэ на 15,8 тысяч кв. км, а 

насельніцтва – на 649, 5 тысяч чалавек.  

Безумоўна, такія мерапрыемствы партыі і ўрада можна расцаніць як дэманстра-

цыю павагі да нацыянальных правоў беларусаў. Гэта рабілася ўжо не толькі для таго, 

каб стварыць добрае ўражанне аб палітыцы бальшавікоў на міжнароднай арэне, такі 

курс меў задачу ліквідаваць усе тэрытарыяльныя непаразуменні паміж саюзнымі 

рэспублікамі, стварыць перадумовы для фарміравання дабразычлівых адносін паміж 

грамадзянамі савецкай дзяржавы. 

Асноўныя накірункі нацыянальнай палітыкі савецкай улады ў адносінах 

да этнічных супольнасцей Віцебшчыны ў лістападзе 1917–1920-я гады. У гады 

грамадзянскай вайны і замежнай інтэрвенцыі на тэрыторыі Беларусі, якая з пачатку 

1919 г. уваходзіла паслядоўна ў склад двух дзяржаўных утварэнняў – БССР  

(з 27.02.1919 да канца ліпеня 1920 г. ЛітБел ССР) і РСФСР, – было дэкларавана сва-

боднае развіццѐ ўсім этнічным супольнасцям рэгіѐна. Савецкая нацыянальная 

палітыка гэтага часу вызначалася галоўным чынам ідэямі папулізму, сугучнымі  з на-

роднай верай у магчымасць справядлівага вырашэння нацыянальных праблем, а так-

сама прагматызмам партыйнай праграмы, арыентаванай на забеспячэнне масавай 

падтрымкі новай уладзе ў асяроддзі этнічна нерускага насельніцтва.  

“Дэкларацыя правоў народаў Расіі” гарантавала “отмену всех и всяких нацио-

нальных и национально-религиозных привилегий и ограничений”.  Заканадаўча пра-

вы народаў Расіі былі замацаваны ў 22-м артыкуле Канстытуцыі РСФСР 1918 года, 

дзе адзначалася, што “признаются равные права за гражданами независимо от их ра-

совой и национальной принадлежности, ... не допускается установление каких-либо 

привилегий на этом основании, а равно какое бы то ни было угнетение национальных 

меньшинств”. 

У БССР (ЛітБелССР) пачала стварацца свая заканадаўчая база па рэгуляванню на-

цыянальных адносін. У Маніфесце часовага ўрада БССР (1.01.1919 г.) адзначалася: “Ра-

бочыя, сяляне і ўвогуле працоўныя ўсіх нацыянальнасцей карыстаюцца роўнымі правамі 

і знаходзяцца пад абаронай рэвалюцыйных законаў”. У Канстытуцыі БССР 1919 года 

таксама дэкларавалася раўнапраўе ўсіх народаў, забарона “каких-либо привилегий или 

преимуществ, ... а равно какое бы то ни было угнетение национальных меньшинств”. 

Урад ЛітБелССР 21 сакавіка 1919 г. прыняў спецыяльны дэкрэт “Аб правах нацыяналь-

насцей”, дзе адзначалася, што “все национальности Литовско-Белорусской Республики 

уравниваются в своих правах ... Пять языков – литовский, польский, еврейский, русский 

и белорусский считаются общегосударственными языками” 14, с. 72. 

Як бачна, савецкія органы ўлады асэнсоўвалі, наколькі важнай з’яўлялася ў час 

грамадзянскай вайны і замежнай інтэрвенцыі задача рэгулявання міжнацыянальных 

адносін у беларускім рэгіѐне. Сапраўды, даволі вострымі былі ўзаемаадносіны паміж 

беларусамі і палякамі, беларусамі і яўрэямі, беларусамі і латышамі. Моцны ўплыў на 

характар гэтых адносін аказваў сацыяльны фактар, які знаходзіў сваѐ рэальнае выра-

жэнне ў правакацыях на рэлігійнай глебе. Праваслаўныя па веравызнанню і пераваж-

на малазямельныя сяляне-беларусы негатыўна ставіліся да заможных латышскіх і 

польскіх сялян, прадстаўнікоў яўрэйскай буржуазіі, якіх разглядалі як іншаверцаў і на 

гэтай падставе вінавацілі ў сваіх бедах. 

Таксама праблемнымі з’яўляліся і адносіны паміж беларусамі, палякамі, 

латышамі, яўрэямі і іншымі народамі з аднаго боку і прадстаўнікамі “вялікарускай” 

этнічнай супольнасці з другога. Гэта было звязана з дыскрымінацыйнай па сваѐй 

сутнасці палітыкай царскага ўрада ў адносінах да нацыянальных меншасцей.  

У выніку негатыўнае стаўленне прадстаўнікоў нетытульных этнічных супольнасцей 

да палітыкі расійскіх ўлад прадвызначыла і характар адносін да ўсіх “вялікарусаў”. 

Як бачна, у перыяд грамадзянскай вайны і замежнай інтэрвенцыі бальшавікі 

вымушаны былі вырашаць нацыянальнае пытанне ў краіне. У значнай ступені ад гэ-

тага залежала, наколькі трывалай будзе іх улада на ўскраінах Расіі. Зразумела, дэкла-

рацыя прынцыпаў нацыянальнага раўнапраўя народаў Беларусі найбольш адпавядала 

ўнутрыпалітычнай сітуацыі і знешнепалітычным абставінам 1917–1920 гадоў. Такім 

чынам закладваліся асновы для фарміравання  “дружбы народаў”, якая з’яўлялася 

асноўным фактарам саветызацыі народаў Расіі.  

З завяршэннем грамадзянскай вайны ленінская тактыка ўважлівых адносін да 

нацыянальных пачуццяў нетытульных народаў Расіі па-ранейшаму з’яўлялася гене-

ральнай лініяй партыі. Аднак, у 1920-я гады ўжо не проста дэкларавалася раўнапраўе 

ўсіх этнічных супольнасцей дзяржавы – на Х з’ездзе РКП(б) быў узяты курс на фак-

тычнае выраўноўванне становішча нацыянальных меншасцей у палітычным, сацы-

яльна-эканамічным і культурным жыцці. Партыя зыходзіла з той умовы, што 

аб’яднацца ў адну супольнасць могуць толькі тыя народы, якія знаходзяцца на ад-

нолькавай ступені грамадскага развіцця. 

Каб дасягнуць пастаўленай мэты, ва ўсіх рэгіѐнах савецкай дзяржавы 

праводзіліся мерапрыемствы, накіраваныя, па-першае, на стварэнне сістэмы 

кіраўніцтва нацыянальнымі тэрыторыямі мясцовымі (карэннымі) кадрамі; па-другое, 

на культурнае адраджэнне нацыянальных рэгіѐнаў; па-трэцяе, на пераадоленне 

няроўнасці паміж ускраінамі і цэнтрам Расіі ў эканамічным плане.  

Адмаўляючыся ад характэрнай для эпохі царызму тактыкі насаджэння 

вялікарусаў у адміністрацыйныя структуры на ўскраінах Расіі, бальшавікі пачалі 

рэалізоўваць патэнцыял “прыгнечаных” народаў, прыцягваючы ў органы кіравання 

лаяльных у адносінах да савецкай улады прадстаўнікоў карэннага насельніцтва. Такім 

чынам бальшавікі імкнуліся дасягнуць фактычнага раўнапраўя этнічных супольнас-

цей былой імперыі, стварыць перадумовы для поўнай нівеліроўкі грамадска-

палітычнага жыцця народаў Савецкай Расіі.    

На шляху рэалізацыі пастаўленых задач у галіне нацыянальнай палітыкі побач 

з ажыццяўленнем канкрэтных крокаў па фактычнаму выраўноўванню становішча 

этнічных супольнасцей у сферы грамадска-палітычнага жыцця бальшавiкi 

распрацавалi цэлую сiстэму мерапрыемстваў у вобласці духоўнага развіцця, 

накіраваную на  фармiраванне сацыялiстычнай свядомасцi ў прадстаўнiкоў нацыя-

нальных меншасцей. Гэта таксама з’яўлялася важнейшым накірункам нацыянальнай 

палітыкі савецкай улады, праз рэалізацыю якога партыйныя органы спадзяваліся вы-

хаваць пакаленне людзей, адданых сацыялістычнай ідэі і веры ў светлае 

камуністычнае будучае. Саветызацыя мясцовага насельніцтва таксама садзейнічала 

інтэграцыі народаў былой імперыі ў рамках адзінай супольнасці. 

У першую чаргу Кампартыя разгарнула iдэалагiчную барацьбу супраць цар-

квы, якая да гэтага часу з’яўлялася тым сацыяльным iнстытутам, якi аказваў значны 

ўплыў на светапогляд грамадства, фармiраваў маральныя каштоўнасцi маладога пака-

лення. Антырэлiгiйныя кампанii праводзiлiся на роднай мове з мэтай “внедрения” ў 

масы “прагрэсіўнага” марксісцкага светапогляду. Савецкай уладай зачынялiся  

рэлiгiйныя навучальныя ўстановы, нацыяналiзавалiся зямельныя ўладаннi царквы, з 

храмаў выносiлiся каштоўныя рэлiквii. Як бачна, партыйныя органы ўлады зрабiлi 

ўсѐ магчымае, каб знiшчыць уплыў царквы на фарміраванне светапогляду ў 

прадстаўнікоў мясцовага насельнiцтва, фармiруючы такiм чынам фундамент для “вы-

хавання” свядомасцi савецкага грамадзянiна. 

Па-другое, узмацнялася iдэалагiзацыя культуры. Сiстэма адукацыi, грамадскiя 

навукi, лiтаратура, мастацтва, тэатр пераўтваралiся ў сродкi “выхаваўчага” ўздзеяння 

савецкай улады на масы; вызначалася тэматыка для творчасцi дзеячаў культуры; для 

работнiкаў курсаў па лiквiдацыi непiсьменнасцi ў якасцi найважнейшай была 

пастаўлена задача выкладання на роднай мове камунiстычнай “палiтграматы” мясцо-

ваму насельнiцтву; пад поўны кантроль дзяржаўных органаў была пастаўлена работа 

сродкаў масавай iнфармацыi – радыѐ, кiно, друку. 

Па-трэцяе, з прыходам да ўлады бальшавiкi ўзялi курс на фармiраванне 

ўласных кадраў, якiя б падтрымлiвалi iснуючы савецкi рэжым. Дзеля гэтага быў 

рэарганiзаваны i створаны шэраг новых вышэйшых i сярэднiх прафесiйна-тэхнiчных 

устаноў, дзе насельнiцтва савецкіх рэспублік мела магчымасць атрымлiваць адука-

цыю. У вынiку фармiравалася даволi значная праслойка высокаквалiфiкаваных рабо-

чых i навуковых спецыялiстаў, якiя адыгрывалi важнейшую ролю ў працэсе 

iндустрыялiзацыi нацыянальных рэгiѐнаў савецкай дзяржавы. Праз сiстэму 

саўпартшкол фармiравалася партыйная i савецкая элiта, прадстаўнiкi якой добра 

валодалі роднай мовай, ведалi гiсторыю, асаблiвасцi побыту насельнiцтва i маглi 

даволi эфектыўна праводзiць дырэктывы  ўрада на месцах. У гэты ж час пачалося 

фармiраванне кадраў савецкай iнтэлiгенцыi, перад якой ставiлася задача прапаганды 

партыйнай лiнii ў масах. 

Сэнс нацыянальнай палітыкі савецкай улады ў вобласці сацыяльна-

эканамічнага жыцця заключаўся ў пераадоленні ўсіх “предрассудков”, якія былі 

ўласцівы нацыянальным меншасцям. Пры гэтым пераадоленне нацыянальнай 

замкнѐнасці, па разліках партыі, можна было ажыццявіць толькі на аснове пралетар-

скага інтэрнацыяналізму, для чаго кожнаму народу неабходна было стварыць шыро-

кую праслойку нацыянальнага пралетарыята. Пакуль жа гэты працэс яшчэ не быў за-

вершаным, у справе эканамічнага адраджэння рэгіѐнаў вядучую ролю адыгрывалі 

рускія рабочыя, якія пачалі ажыццяўляць прамысловае будаўніцтва на нацыянальных 

ускраінах. Сапраўды, такая “дапамога” мясцоваму насельніцтву з боку былой “прыг-

нятаючай” нацыі была бескарыслівай – толькі так можна было пераадолець недавер 

нацыянальных меншасцей да вялікарусаў, ліквідаваць фактычную  няроўнасць 

народаў Расіі і дасягнуць канчатковай мэты нацыянальнай палітыкі савецкай улады – 

поўнай кансалідацыі этнічных супольнасцей дзяржавы. Да таго ж у 1920-я гады на-

цыянальныя рэспублікі захоўвалі даволі шырокія бюджэтныя правы. Гэта азначала, 

па крайняй меры ў тэорыі, што яны не ўдзельнічалі побач з РСФСР у ажыццяўленні 

агульнасаюзных праектаў, і рэспублікі маглі засяродзіцца на вырашэнні сваіх 

рэгіянальных задач.   

Тым не менш па разліках бальшавікоў ва ўмовах НЭПа яшчэ нельга было ў 

поўнай меры пераадолець нацыянальную замкнѐнасць. У 1924 г. Сталін сцвярджаў, 

што ў гэты час “продолжало бытовать мелкобуржуазное хозяйство, которое повсе-

дневно порождало национализм”. Барацьба з нацыяналістычным ухілам была 

аб’яўлена ўжо на ХІІ з’ездзе РКП(б), але практычна да канца 1920-х гадоў галоўнай 

“небяспекай” на нацыянальным фронце з’яўляўся “вялікарускі шавінізм” . 

Русафобія выражалася не столькі ў адмаўленні “достоинств русской нации и еѐ 

позитивного вклада в мировую историю”, колькі ў боязі магчымага супраціву з боку 

найбольш шматлікага народа камуністычнай перабудове краіны. Па такой жа логіцы 

вялікарускі шавінізм у 1920-я гады бачыўся і ў “неразуменні” неабходнасці ўсялякага 

роду саступак нацыянальным меншасцям з боку вялікаросаў, і ў нежаданні бачыць у 

дарэвалюцыйнай айчыннай гісторыі адны толькі “великие погромы, ряды виселиц, 

великие голодовки и великое раболепие перед попами, царями и капиталистами”.  

Мясцовы нацыяналізм на працягу большай частцы 1920-х гадоў часткова 

апраўдваўся. Адпаведна рэзалюцыi, выпрацаванай на Х з’ездзе РКП(б), у нацыяналь-

ных рэгiѐнах асаблiвая ўвага звярталася на тое, каб “развить прессу, школу, театр, 

клубное дело на родном языке; укрепить у себя действующие на родном языке суд, 

администрацию, органы хозяйства, органы власти, составленные из людей местных, 

знающих быт и психологию местного населения; поставить и развить широкую сеть 

курсов и школ на родном языке для ускоренной подготовки туземных кадров – ква-

лифицированных рабочих и советско-партийных работников по всем областям 

управления”. Гэтымi мерамi, акрамя дасягнення фактычнай роўнасці народаў Расіі, 

бальшавiкi імкнуліся папулярызаваць у асяроддзі савецкага насельніцтва праграму 

партыi.  

У найбольш абагульненым выглядзе дыялектыка нацыянальнай палітыкі савец-

кай улады гэтага перыяду была сфармулявана ў чэрвені 1930 года ў справаздачы ЦК 

ХVI з’езду партыі: “Надо дать национальным культурам развиться и развернуться, вы-

явив все свои потенции, чтобы создать условия для слияния их в одну общую культуру 

с одним общим языком в период победы социализма во всѐм мире” 15, с. 106. 

Такім чынам, мерапрыемствы савецкай улады 1920-х гадоў можна ахарактары-

заваць як мэтанакіраваную палітыку, якая павінна была забяспечыць, па-першае, са-

ветызацыю мясцовага насельніцтва, па-другое, фактычнае выраўноўванне ўсіх 

этнічных супольнасцей СССР у грамадска-палітычным, сацыяльна-эканамічным і 

культурным жыцці і, нарэшце, стварыць перадумовы для “слияния народов в одну 

общую социалистическую и по форме и по содержанию культуру с одним общим 

языком”.  

У поўнай адпаведнасці з прынцыпамі савецкай нацыянальнай палітыкі з па-

чатку 1920-х гадоў пачалі ажыццяўляцца канкрэтныя мерапрыемствы на Віцебшчыне. 

Адразу ж пасля завяршэння грамадзянскай вайны на родных мовах этнічных суполь-

насцей рэгіѐна пачалі працаваць установы адукацыі, выдаваліся газеты і часопісы. 

Адзначым, што пераважная большасць гэтых мерапрыемстваў у пачатку 1920-х гадоў 

насіла грамадска-ініцыятыўны характар, дзяржаўны кантроль у дадзеным накірунку 

быў даволі слабым. Толькі 15 ліпеня 1924 года на ІІ сесіі ЦВК БССР была канкрэты-

завана нацыянальная праграма КП(б)Б і акрэслены два яе накірункі: беларусізацыя і 

работа ў асяроддзі нацыянальных меншасцей. Пры Прэзідыуме ЦВК БССР была 

ўтворана Нацыянальная камісія на чале з А. Хацкевічам. Цяпер вырашэнне нацыя-

нальнага пытання было пастаўлена пад жорсткі кантроль партыі і палітыка савецкай 

улады ажыццяўлялася адначасова ў некалькіх напрамках.  

Па-першае, адбываўся перавод справаводства партыйнага, дзяржаўнага, праф-

саюзнага, кааператыўнага апаратаў і часцей Чырвонай Арміі, што дыслацыраваліся на 

тэрыторыі БССР, на беларускую мову як мову большасці насельніцтва рэспублікі. 

Пры гэтым справаводства нацыянальных Саветаў прадугледжвалася перавесці на 

родныя мовы тых народаў, якія абслугоўваліся гэтымі органамі. Разам з  тым ставілася 

задача прапарцыянальнага вылучэння аселых жыхароў Віцебшчыны (беларусаў, 

рускіх, яўрэяў, палякаў і іншых) на адказную партыйную і савецкую работу. Гэты 

працэс прыняў характар карэнізацыі, калі ў апарат кіравання ўводзіліся прадстаўнікі 

мясцовага насельніцтва, якія добра ведалі традыцыі і ўмовы жыцця дадзенага рэгіѐна. 

Зразумела, што паколькі беларусы – асноўная і найбольш шматлікая нацыянальнасць 

рэспублікі, то карэнізацыя прадугледжвала менавіта вылучэнне беларусаў на адказ-

ную партыйную і савецкую работу. Аднак, усѐ ж вызначальнымі крытэрыямі пры 

правядзенні падобнай палітыкі з’яўлялася не столькі нацыянальная прыналежнасць 

чалавека, колькі ступень прафесіяналізму, разуменне спецыфічных умоў развіцця 

Беларусі, яе гістарычнага шляху, асаблівасцей народнай гаспадаркі.  

Па-другое, арганізоўвалася культурна-асветная работа на родных мовах 

насельніцтва рэгіѐна. Адкрываліся нацыянальныя школы, прафесійна-тэхнічныя 

ўстановы, клубы, хаты-чытальні, бібліятэкі, тэатры, выдаваліся газеты, часопісы і 

кнігі. У гэтым накірунку партыя на першае месца ставіла палітычныя і ідэалагічныя 

задачы: не дапускаць “нацыяналістычнага” ўхілу ў культурным будаўніцтве, будаваць 

культуру, якая б была сацыялістычнай па зместу і нацыянальнай па форме.  

Па-трэцяе, у рамках мерапрыемстваў па ажыццяўленню нацыянальнай 

палітыкі арганізоўваліся пэўныя крокі па сацыяльна-эканамічнаму абслугоўванню 

народаў Віцебшчыны. Праводзілася землеўпарадкаванне гаспадарак мясцовага 

насельніцтва, ствараліся нацыянальныя калгасы, арцелі і камуны, ажыццяўляліся ме-

рапрыемствы па ўцягненню саматужнікаў у прамысловую дзяржаўную кааперацыю. 

Дзяржава шляхам ільготнага субсідзіравання падтрымлівала нацыянальныя вытвор-

чыя прамысловыя і сельскагаспадарчыя адзінкі. Як бачна, савецкая ўлада рабіла ўсѐ 

магчымае, каб уцягнуць мясцовае насельніцтва Беларусі ў сацыялістычнае 

будаўніцтва.  

З прыведзеных фактаў бачна, што беларусізацыя не з’яўлялася адзіным 

накірункам нацыянальнай палітыкі савецкай улады на Віцебшчыне ў 1920-я гады, яна 

ажыццяўлялася разам з работай у асяроддзі нетытульных этнічных супольнасцей. Гэ-

тыя накірункі ўваходзілі ў склад адзінага комплексу па рэалізацыі нацыянальнай пра-

грамы Камуністычнай партыі. Пры гэтым адпаведна рашэнням ІІ сесіі ЦВК БССР у 

якасці пераважнага моманта ў нацыянальнай палітыцы на Беларусі было вызначана пра-

вядзенне палітыкі, накіраванай на забеспячэнне інтарэсаў найбольш шматлікай этнічнай 

супольнасці рэгіѐна 16, с. 3. Беларусы складалі 80,6% ад насельніцтва рэспублікі, таму 

асноўным накірункам нацыянальнай палітыкі савецкай улады на Беларусі з’яўлялася 

беларусізацыя. А. Баліцкі абгрунтоўваў такі напрамак работы савецкай улады і тым, што 

беларусы-сяляне з задавальненнем слухалі агітатараў, якія размаўлялі на беларускай мо-

ве, называлі іх “сваімі”, а рускамоўных успрымалі з цяжкасцю. 

Студзеньскі (1925 г.) Пленум ЦК КП(б)Б вызначыў асаблівасці нацыянальнага 

пытання на Беларусі, якія заключаліся ў празмернай гаспадарчай і культурнай 

адсталасці рэгіѐна, перапляценні нацыянальных і сацыяльных супярэчанняў, 

выкліканых вельмі рэзкім, у параўнанні з іншымі рэспублікамі, аддзяленнем горада 

ад вѐскі. Нізкая ўдзельная вага пралетарыята ў БССР з’яўлялася для бальшавікоў са-

май вялікай цяжкасцю ў ажыццяўленні нацыянальнага пытання. Справа ў тым, што ў 

вѐсцы з яе традыцыйным укладам даволі марудна праходзілі сацыяльныя і нацыя-

нальныя эксперыменты партыі, а новая ідэалогія найлепш прыжывалася ў 

індустрыяльным горадзе, ужо адарваным ад нацыянальных устояў. Каб хутчэй саве-

тызаваць вясковае (пераважна беларускае) насельніцтва, Пленумам ставілася задача 

праводзіць агітацыйна-прапагандысцкія кампаніі на роднай мове дамінуючай 

этнічнай супольнасці. Разам з тым у рэзалюцыі Пленума адзначалася, што “пры 

правядзенні беларусізацыі нельга забываць аб роўнасці ўсіх нацыянальнасцей, пра 

абавязак з боку партыі і ўрада забяспечыць развіццѐ культуры кожнай з іх” 17, с. 5.     

У якасці яшчэ аднаго прыкладу мэтанакіраванага рэгулявання з боку партыі 

пытанняў нацыянальнай палітыкі выступае рэзалюцыя кастрычніцкага (1926  г.) Пле-

нума ЦК КП(б)Б. Пленум намеціў праграму і канкрэтны план работы па гаспадарчаму 

і культурнаму будаўніцтву ў рэспубліцы, па рабоце ў асяроддзі мясцовага 

насельніцтва ў дзяржаўных, прафесійных і грамадскіх установах. Было прынята ра-

шэнне аб пераводзе выданняў “Звезда” і “Вперѐд” спачатку на змешаную (беларуска-

рускую), а потым цалкам на беларускую мову, аб актывізацыі работы органаў друку 

палякаў, латышоў, літоўцаў і яўрэяў. Згодна з пастановай Пленума была дадзена 

“цвѐрдая дырэктыва кіраўнікам устаноў аб уводзе планавасці і сістэмы ў працу па пе-

раводу апаратаў устаноў на мовы мясцовага насельніцтва” 18, с. 4.                     

Такім чынам, рэалізоўваць нацыянальную палітыку савецкай улады на 

Віцебшчыне меркавалася ў двух накірунках: правядзенне беларусізацыі і работа ў 

асяроддзі нетытульнага насельніцтва. Першы з іх вызначаўся як “асноўны”, а другі – 

як “важны”.  

Адразу ж пасля абвяшчэння партыйнымі форумамі асноўных напрамкаў у 

галіне нацыянальных адносін пачалася работа па тлумачэнню сутнасці нацыянальнай 

праграмы КП(б)Б у асяроддзі працоўных мас. У рабочых і сельскіх клубах чыталіся 

лекцыі на адпаведныя тэмы, распаўсюджваліся кнігі, плакаты, лістоўкі на мовах 

савецкіх народаў. 

Паралельна з растлумачальнай работай у асяроддзі працоўных мас 

ажыццяўляўся кантроль за выкананнем дырэктыў цэнтра на месцах. Пры тым, што 

партыйнымі органамі заўсѐды падкрэслівалася, што “нельга ў адносінах да рабочых і 

сялян дапускаць самыя дробязныя элементы насілля ў справе ажыццяўлення нацыя-

нальнай палітыкі”, нагляд ЦК за выкананнем нацыянальнай праграмы мясцовымі 

савецкімі і партыйнымі дзеячамі быў больш строгім. За свядомае супраціўленне 

беларусізацыі з боку адказных работнікаў у адпаведнасці з пастановай ЦВК і СНК БССР 

“Аб парадку праверкі выканання рашэнняў ІІ сесіі ЦВК БССР ад 15 ліпеня 1924 г.” 

прымяніліся пераважна папераджальныя меры: вымова, адданне пад дысцыплінарны 

суд, перамяшчэнне на ніжэйшую пасаду. Звольнена з дзяржаўнай службы за перыяд з 

1924 па 1927 гады па гэтай прычыне было толькі 27 чалавек, прычым “гэтая коль-

касць у значнай ступені прыпадае на асоб са старога расійскага чыноўніцтва, якія 

ўпарта адмаўляліся вывучаць беларускую мову”. 

Ажыццяўленне нацыянальнай палітыкі бальшавікоў прадугледжвала ў першую 

чаргу саветызацыю мясцовага насельніцтва, таму ўплыў іншых ідэалагічных устано-

вак на свядомасць грамадства не дапускаўся і вынішчаўся. Так, яшчэ на сакавіцкім 

Пленуме 1926 года была прынята рэзалюцыя “Аб працы сярод інтэлігенцыі”, дзе ад-

значалася, што частка культурных дзеячаў Беларусі належыць да прадстаўнікоў на-

цыянал-дэмакратычнага лагеру. Ужо ў лістападзе 1928 г. аб’яднаны Пленум ЦК і 

ЦКК КП(б)Б прыняў рашэнне аб “неабходнасці ўзмацнення барацьбы супраць на-

цыянал-дэмакратызму на фронце нацыянальнай палітыкі”. Адпаведная пазіцыя была 

замацавана і ў пастанове Бюро ЦК КП(б)Б “Аб стане беларусізацыі савецкага, гаспа-

дарчага і прафесійнага апаратаў” (25.10.1929 г.), дзе гаварылася аб тым, што савецкія 

органы ўлады павінны “весці непрымірымую барацьбу з найбольш шкодным на гэ-

тым этапе беларускім нацыянал-дэмакратызмам”. У гэты ж час у беларускай прэсе 

з’яўляюцца матэрыялы, якія выкрываюць “нацыяналістычны” ўхіл як галоўную не-

бяспеку на шляху ажыццяўлення бальшавісцкага курса. 

Адначасова ў 1920-я гады ў прэсе працягвалася “барацьба” з ўхіламі ў бок 

“вялікадзяржаўнага” рускага шавінізму, сіянізму, польскага нацыяналізму. Шавіністы 

“розных масцей і колераў” абвінавачваліся ў падрыве аўтарытэта партыі ў асяроддзі 

мясцовага насельніцтва, у арыентацыі на “фашысцкія” і “дробнабуржуазныя” рэжы-

мы Заходняй Еўропы, у імкненні адмежавацца “ад агульнага патоку сацыялістычнага 

будаўніцтва, у затушоўванні класавай барацьбы ўнутры дадзенай нацыянальнасці” . 

Пры ўсім гэтым нельга сказаць, што пачатак барацьбы з “контррэвалюцыйнай 

нацдэмаўшчынай”, ухіламі ў нацыянал-шавіністычны бок паклаў канец беларусізацыі 

і мэтанакіраванай рабоце ў асяроддзі нацыянальных меншасцей. Гэтая праца на асно-

ве заканадаўчай базы, распрацаванай у сярэдзіне 1920-х гадоў працягвалася па 

інэрцыі яшчэ на працягу першай паловы 1930-х гадоў, хаця ні знешнепалітычныя 

абставіны, ні ўнутрыпалітычная сітуацыя 30-х гадоў ХХ ст. ужо не садзейнічалі яе 

правядзенню ў такім плане. 

Заключэнне. У галіне нацыянальна-дзяржаўнага будаўніцтва ў першых даку-

ментах савецкай улады быў абвешчаны прынцып нацыянальнага самавызначэння 

народаў. Гэта была асэнсаваная і прадуманая палітыка, накіраваная на фарміраванне 

асяродкаў нацыянальнай (пераважна савецкай) дзяржаўнасці. Меркавалася, што неза-

лежныя савецкія рэспублікі (у дадзеным выпадку БССР) будуць знаходзіцца ў цеснай 

сувязі з Савецкай Расіяй. Толькі такім чынам бальшавікі меркавалі захаваць нацыя-

нальныя ўскраіны ў складзе Савецкай краіны, тонка разумеючы, што дэклараванне пра-

ва палітычнага аддзялення паменшыць верагоднасць поўнай дэцэнтралізацыі дзяржавы. 

Віцебскае губернскае кіраўніцтва выказвалася прынцыпова супраць стварэння Белару-

скай Рэспублікі, у справаздачах губернскіх партканферэнцый гаварылася аб тым, што 

стварэнне БССР не адпавядае палітычнаму моманту і з’яўляецца перашкодай на шляху 

сусветнай сацыялістычнай рэвалюцыі. З канчатковым замацаваннем бальшавікоў у на-

цыянальных рэгіѐнах, завяршэннем грамадзянскай вайны змяніліся метады і сродкі 

ажыццяўлення нацыянальнай палітыкі савецкай улады на Беларусі. У пачатку 1920-х 

гадоў тэзіс аб самавызначэнні нацый набыў новы змест. Савецкі ўрад гарантаваў 

раўнапраўе савецкім нацыям унутры адзінай дзяржавы (СССР). Ідэалогія бальшавікоў 

патэнцыяльна арыентавалася на стварэнне цэнтралізаванай дзяржавы пры 

максімальным збліжэнні і інтэрнацыяналізацыі ўсіх народаў, якія ўваходзілі ў склад 

поліэтнічнай краіны. Упэўненасць бальшавікоў у непахіснасці ідэалагічных догмаў, за-

снаваных на дыялектычнай прыродзе грамадства, давала ў 1920-я гады магчымасць 

больш гібка падыходзіць да розных форм дзяржаўнага ўладкавання, зыходзячы з кан-

крэтных рэалій палітычнага моманта.  

Ліберальная па сутнасці нацыянальная палітыка 1920-х гадоў у адносінах да 

этнічных супольнасцей Беларусі не з’яўлялася для бальшавікоў самамэтай. З аднаго 

боку, яна павінна была забяспечыць стабільнасць шматнацыянальнай дзяржавы. Па-

другое, праз дасягненне фактычнай роўнасці ўсіх этнічных супольнасцей у 

грамадскім жыцці меркавалася знішчыць дыскрымінацыю нерускіх народаў і тым са-

мым стварыць перадумовы для фарміравання пралетарскага інтэрнацыяналізму і 

дружбы народаў. Па-трэцяе, такая палітыка савецкай улады ў адносінах да мясцовага 

насельніцтва з’яўлялася свайго роду рэкламнай шыльдай, разлічанай на 

“капіталістычнае” замежжа, якое павінна было быць уцягнута, па стратэгічных за-

думках бальшавікоў, у рэвалюцыйны рух. Па-чацвѐртае, і школы, і выданні на роднай 

мове павінны былі распаўсюджваць камуністычную ідэалогію ў нацыянальным 

асяроддзі, з’яўляцца моцным сродкам саветызацыі народаў былой Расійскай імперыі. 

Толькі такім чынам, на думку ідэолагаў Камуністычнай партыі, можна было дасяг-

нуць канчатковай мэты нацыянальнай палітыкі – кансалідацыі і зліцця нацыянальных 

культур у адну агульную культуру з адной агульнай мовай у перыяд перамогі 

сацыялізму ва ўсім свеце. 

